
● 4 декабрьдә Инвалидлар декадасы кысаларында Дәүләт Советының  Социаль сәясәт буенча комитет рәисе  Светлана Захарова һәм иҗтимагый оешмалардан вәкилләр Казанның мөмкинлекләре чикләнгән балалар өчен 7 нче интернат-мәктәбендә булдылар.

Кунаклар балаларны  махсус кунегүләр ясату өчен көйләнгән яңа техник җиһазлар белән таныштылар.  Быел «Доброшкола» проекты кысаларында интернат-мәктәптә сенсор бүлмәсе, логопед-укытучылар кабинеты барлыкка килде,  хезмәт һәм технология  кабинетларында ремонт үткәрелде. Әлбәттә, болар һәммәсе сәламәтлеге чикле балаларны социаль яраклаштыру өчен өстәмә мөмкинлекләр тудыра.

Тантаналы линейкада ноябрь  башында игълан ителгән "Чыршы уенчыкларын – үз кулларың белән!" дип аталган бәйгегә йомгак ясалды.  Светлана Захарова мәктәп укытучыларына аларның фидакарь хезмәтләре,  һәр көнне балаларга җан җылысын бирүләре өчен зур рәхмәт әйтеп, укучыларга укуларында уңышлар, мәктәп тормышының кызыклы  булуын теләде.

Бәйгедә җиңүчеләргә дипломнар һәм бүләкләр тапшырылды. Хәзер мәктәп чыршыларын укучылар уз куллары белән ясаган уенчыклар бизи.

● 5 декабрьдә Дәүләт Советының Кече залында Дәүләт Советы депутатлары һәм аларның ярдәмчеләре өчен  семинар уздырылды. Чараны Дәүләт Советы Секретаре Лилия Маврина алып барды.

Семинарны ачып, Лилия Маврина депутат эшчәнлегендә ярдәмчеләрнең мөһим роль башкаруларын билеләп үтте. Бу гражданнар белән эшләүдә дә, закон чыгару эшчәнлегендә дә актив чагыла.  Дәүләт Советы Секретаре әйтүенчә, узган елда  депутатлар тарафыннан 15 мең мөрәҗәгать каралган. Алардан 5 мең мөрәҗәгать Дәүләт Советына килгән булган. "Безнең максат – гражданнар белән очрашуларны мөмкин кадәр нәтиҗәле итү, кешеләр белән аралашуны формаль процесс кына итеп калдырмау", -диде ул.

Семинарда Дәүләт Советы Аппаратының аерым структура җитәкчеләре депутат ярдәмчеләренең хокуклары һәм вазыйфалары,  гражданнар белән очрашуларны оештыру тәртипләре, "электрон парламент" документлар әйләнеше системасында эш алып бару турында сөйләделәр.

● 5 декабрьдә Татарстан Дәүләт Советы Рәисе Фәрит Мөхәммәтшин зур елга бассейннарында су биеклеген саклап тоту өчен федераль структураларның җаваплылыгын арттырырга тәкъдим итте. Татарстан парламенты башлыгы шул турыда Саратовта Идел буе федераль округы Закон чыгаручылар ассоциациясенең 58нче утырышында әйтте.

Фәрит Мөхәммәтшин «быел Иделдә су биеклегенең кискен кимүе җитди нәтиҗәләр китереп чыгарды», дип искәртте. Нәкъ менә шуңа бәйле рәвештә ул зур елгалар торышын контрольдә тотучы гомумроссия оешмаларының җаваплылыгын катгыйландырырга тәкъдим итте. Татарстан парламенты җитәкчесе округ чикләрендә урнашкан табигать объектларын саклауны хокукый тәэмин итү мәсьәләләре буенча фикер алышу контекстында чыгыш ясады.

Россия Президентының Идел буе федераль округындагы Тулы вәкаләтле вәкиле Игорь Комаров округ төбәкләре «Иделне савыктыру» федераль проектын гамәлгә ашыруда актив катнашырга тиеш, дип искәртте. Проект 2024 елга елгаларга агучы пычранган сулар күләмен өч тапкыр киметүгә юнәлдерелгән.

Моннан тыш, Фәрит Мөхәммәтшин күп балалы гаиләләр өчен бирелгән җирләрнең инфраструктурасы үсешенә игътибар итәргә чакырды. Бу проблема хакында «Бердәм Россия»партиясенең күптән түгел узган съездында да фикер алыштылар.

Идел буе федераль округы Закон чыгаручылар ассоциациясе координаторы – Пенза өлкәсе Закон чыгару Җыены рәисе Валерий Лидин мәсьәләнең актуальлеген искәртте һәм округ төбәкләре парламентарийлары Россия Федераль Җыены каршындагы Закон чыгаручылар советы һәм «Бердәм Россия» партиясе мәйданчыкларында консультацияләрне дәвам итәчәк, дип ышандырды.

● 6 декабрьдә Казанда “Татарстан энҗесе – 2019” бәйгесенең финалы узды. Әлеге бәйге физик мөмкинлеге чикле булган хатын-кызлар арасында алтынчы ел рәттән оештырыла.

– Республикада башка мондый бәйге юк. Ул – бигрәк тә күңелне кузгата, хисләрне уята торганнардан. Бу сәхнәгә күтәрелү дә аларның җиңүче икәнен күрсәтә, – диде Татарстан Дәүләт Советы рәисе урынбасары, хатын-кыз депутатларның “Мәрхәмәт” оешмасы җитәкчесе Татьяна Ларионова.

Финалда катнашкан 10 кыз өчен да депутат ханымнар җаваплы. Аларның һәркайсы “үз” кызы өчен җан атты.

Бу кызларның һәркайсын хыял яшәтә. Алар моны үзләре дә яшерми. Кемдер кияүгә чыгу хакында, кайберләре бәби сөю, парашюттан сикерү, Һиндстанга бару, үз аякларына басу турында хыяллана. Татарстанның хезмәт, халыкны эш белән тәэмин итү һәм социаль яклау министры Эльмира Зарипова, Яңа ел алдыннан хыяллар чынга аша дип, аларның күңелен күтәреп җибәрде.

– Бу бәйге физик мөмкинлеге чикләнгән гүзәл затларга үз-үзләрен күрсәтергә, күңелләрендә ышаныч арттырырга ярдәм итә, – дип тә өстәде.

Быел бәйгедә катнашучыларның берсе дә бүләксез китмәде. Һәр кыз төрле номинацияләрдә җиңү яулады. Ә “Татарстан энҗесе – 2019” исеменә Казан кызы Анастасия Плеханова лаек булды.

● 6 декабрьдә республика парламентында ТР Президенты каршындагы Ватандашлар эшләре буенча координация советы утырышы булды. Аны ТР Дәүләт Советы Рәисе Фәрит Мөхәммәтшин үткәрде.

Парламент башлыгы  координация советы тарафыннан 2019 елга куелган бурычларны хәл итүгә  министрлыклар һәм ведомстволар бик тә җаваплы караганлыгын билгеләп үтте.

Координация советы тарафыннан мәдәни-гуманитар акциялардан тыш диаспоралар белән турыдан-туры элемтәләр булдыру, Татарстан товар җитештерүчеләренең Россия төбәкләрендә һәм чит илләрдә яшәүче бизнес әһелләре белән элемтәләрен киңәйтү бурычы да куелган булган.

Фәрит Мөхәммәтшин киләсе елда республикада ТАССР төзелүнең 100 еллыгы билгеләп үтеләчәген әйтте. Бу чараны әзерләүгә барлык дәрәҗәдәге хакимият органнары, предприятияләр һәм оешмалар җәлеп ителгән.  Август аенда РФ Хөкүмәте Рәисе урынбасары Виталий Мутко җитәкчелегендә федераль оештыру комитеты утырышы уздырылган. Бәйрәм чаралары расланган.

Дәүләт Советы Рәисе утырышта катнашучыларны, Татарстанның төбәкләрдәге һәм чит илләрдәге вәкилләрен бу чараларда актив катнашырга чакырды.

Татарстанда 2019-2022 елларга ватандашларыбызның ирекле күчеп килүенә ярдәм күрсәтү буенча дәүләт программасы булдырылган.

– Ватандашларны ирекле күчерү программасы буенча якын чит илләрдә яшәүче 200дән артык ватандашыбыз Татарстанга күченеп килә алачак, дип белдерде Фәрит Мөхәммәтшин.

 «2019 елның ноябренә булган мәгълүматлар буенча, әлеге программада катнашу өчен ватандашларыбыздан 298 гариза кергән. Сайлап алганнан соң 211 ватандашыбыз һәм аларның гаиләләренең 374 әгъзасына Хезмәт, халыкны эш белән тәэмин итү һәм социаль яклау министрлыгының уңай бәяләмәсе бирелгән», - диде парламент башлыгы.

Ул аларның хәзерге вакытта Үзбәкстан, Казахстан, Таҗикстан һәм Кыргызстанда гомер итүләрен, Казан, Әлмәт, Чаллы, Менделеевский, Мамадыш һәм Бөгелмә шәһәрләренә күчеп килергә ниятләүләрен искәртте.

«Татарстанның  Хезмәт, халыкны эш белән тәэмин итү һәм социаль яклау министрлыгы тарафыннан аларның республикабызда яшәвенең беренче елына мониторинг оештырылды. Әлеге эш күчеп килүчеләрнең тагын да нәтиҗәлерәк җайлашуына мөмкинлек бирер дип уйлыйбыз», - диде Фәрит Мөхәммәтшин.

Россия төбәкләрендә татар телен һәм башка телләрне укыту мәсьәләсе  актуаль булып кала, дип басым ясады Фәрит Мөхәммәтшин. "Ноябрь аенда узган Рус теле буенча совет утырышында Россия Президенты Владимир Путин, «мондый сорауларны республикалар, крайлар, өлкәләр, муниципалитетлар белән килештереп хәл итәргә кирәк" дип белдерде. Үз телен, мәдәниятен, тарихын өйрәнүгә бернинди чикләүләр булырга тиеш түгел".

Утырышта ватандашлар белән эшләү һәм киләсе елга планнар белән  ТР Премьер-министр урынбасары Васыйл Шәйхразиев, ТР Премьер-министр урынбасары – Мәгариф һәм фән министры Рафис Борһанов  һәм ТР Мәдәният министры  Ирада Әюпова уртаклашты.

Видео-конференц-элемтә рәвешендә узган утырышта Татарстанның чит илләрдәге һәм Росссия төбәкләрендәге вәкилләре дә катнашты.  Татарстанның Свердловский өлкәсендәге даими вәкиле Хәйдәр Гыйльфанов  һәм Швейцария Конфедерациясендәге сәүдә-икътисад вәкиле Гүзәл  Салихова үзләре башкарган эшләр һәм киләчәккә планнары белән таныштырды.

 «Татарстан җитәкчелеге адресына Россия тышкы эшләр министры Сергей Лавровтан 2020 елда Казанда чит илдә яшәүче эшкуар-ватандашлар катнашында конференция үткәрү турында тәкъдим килде», - диде парламент башлыгы.

Фәрит Мөхәммәтшин республика Президенты Рөстәм Миңнехановның әлеге инициативаны хуплавын искәртте. «Моны без дә хуплыйбыз һәм әзерлек процессына кушылабыз, - дип өстәде ул. - Тышкы эшләр министрлыгы ватандашлар белән эшләүдә безгә ярдәм күрсәтә».

Утырышны йомгаклап киләсе елда ватандашлар белән эшләүдә төп юнәлешләр билгеләнде.

● 9 декабрьдә Татарстан һәм Казахстан хезмәттәшлекне киңәйтү яклы. Бүген Татарстан Дәүләт Советы Рәисе Фәрит Мөхәммәтшин Федерация Советы һәм Казахстан Парламенты Сенаты арасында хезмәттәшлек буенча комиссиянең 15нче утырышында әнә шулай дип белдерде.

Казахстан соңгы биш ел дәвамында Татарстанның төп тышкы сәүдә партнерлары унлыгына керә. Узган ел Казахстан белән Татарстан арасында товар әйләнеше күләме 700 млн АКШ долларыннан артып киткән. Шул ук вакытта ике республика да товар әйләнеше күләмен елына 1 млрд долларга кадәр җиткерергә тели. «Безне нефть чыгару, нефть эшкәртү, безнең КАМАЗ берләштерә. Әмма иң мөһиме - безнең хезмәттәшлекне киңәйтү теләге бар», - диде Фәрит Мөхәммәтшин.

Татарстан Дәүләт Советы Рәисе искәртеп узганча, быел Казахстан җитәкчелеге белән очрашулар узган, анда хезмәттәшлекне киңәйтүнең яңа юнәлешләре турында фикер алышканнар. Хәзерге вакытта Казахстан Премьер-министры Әскәр Мамин белән килешү буенча юл картасы эшләнә.

● 9 декабрьдә Татарстан өчен Вьетнам белән хезмәттәшлекне үстерү мөһим, ул Россия-Вьетнам мөнәсәбәтләрен ныгытуга юнәлдерелгән. Татарстан Президенты Рөстәм Миңнеханов Казан Кремлендә Вьетнам Социалистик Республикасы Милли Җыены рәисе Нгуен Тхи Ким Нган ханым белән очрашуда белдерде.

Россия һәм Вьетнам — вакыт белән сыналган дуслар, диде Рөстәм Миңнеханов. «Уртак стратегик партнерлыкның интенсив уртак эше нәтиҗәсендә күп өлкәләрдә багланышлар практик эчтәлек белән тулылана», - дип белдерде ул. 2019 ел - Россиядә Вьетнам һәм Вьетнамда Россия аралашуы елы. «Татарстан үз дәрәҗәсендә эшлекле һәм мәдәни элемтәләрне үстерүгә ярдәм итәргә әзер», — диде Татарстан Президенты.

Республиканың Вьетнам партнерлары белән хезмәттәшлек итү буенча җитди тәҗрибәсе бар — бу үзара бизнес һәм рәсми делегация сәфәрләре, хезмәттәшлек турында документлар имзалау. Вьетнамда «КАМАЗ»лар һәм Ми-17 вертолетлары яхшы билгеле, ә җирле милли оборона министрлыгы Горький исемендәге Яшел Үзән судно төзү заводының 4 «Гепард» фрегатын куллана. Ведомство тагын шундый ике фрегат сатып алырга ниятли. Узган ел нәтиҗәләре буенча Татарстан белән Вьетнам арасында товар әйләнеше 25 млн доллар тәшкил итте, ул ике тапкырга артты. Бу дәрәҗә хезмәттәшлекнең булган потенциалын тулаем чагылдырмый әле, дип саный Рөстәм Миңнеханов. «Товарларның күләмен һәм номенклатурасын арттыру өстендә эшләргә кирәк», - диде ул.

Татарстан Республикасы Президенты сүзләренчә, Татарстан белән Вьетнам арасында нефть эшкәртү һәм нефть химиясе, энергетика, машина төзелеше, автомобиль төзелеше һәм компонентлар җитештерү, ИТ, медицина һәм фармацевтика, агросәнәгать һәм башка өлкәләрдә эшлекле элемтәләрне үстерү өчен зур мөмкинлекләр бар. Безнең уку йортлары Вьетнам коллегалары белән элемтә тота. Бүген республика югары уку йортларында Вьетнамнан 90 студент белем ала. Аларның санын реаль рәвештә арттырырга мөмкин дип уйлыйм», - диде республика җитәкчесе.

Татарстанда 600гә якын вьетнамлы яши, Татарстан Халыклары ассамблеясе каршында «Доанкет» милли-мәдәни җәмгыяте эшли. Вьетнам бәйрәмнәре һәм чаралары даими рәвештә үткәрелә.

● 11 декабрьдә Татарстан Дәүләт Советы Рәисе Фәрит Мөхәммәтшин бүген яшь татарстанлыларга паспортлар тапшырды. Россия гражданинының төп документын республиканың төрле шәһәр һәм районнарыннан 35 укучы алды.

Парламентта Россия паспортларын тапшыру күркәм традициягә әверелде. Ел саен биредә укуда, җәмәгать тормышында актив катнашкан, төрле олимпиадаларда, конкурсларда һәм спорт ярышларында җиңүче булган Татарстан укучылары җыела.

«Без 14 яше тулган иң яхшы, уңышлы, актив татарстанлыларны Россия һәм Татарстан гимннары яңгыраганда тантаналы шартларда паспорт тапшыру өчен чакырдык. Россия Федерациясе гражданнары буларак, сез республика тормышында тагын да активрак катнашу һәм карарлар кабул итү өчен җаваплырак булу хокукларын аласыз», — диде Фәрит Мөхәммәтшин.

Парламент башлыгы республикада яшьләр өчен күп нәрсә эшләнүен, шул исәптән гармонияле үсеш өчен шартлар тудырылуын әйтте. Ул шулай ук укучыларга киләчәктә югары яки урта һөнәри белем алу өчен булачак һөнәрләрен ачыклауларын, «әйдәп баручы инженер, табиб, педагог» булуларын теләде.

Парламентта беренче тапкыр җиде ел элек Россиянең яшь гражданнарына паспортлар тапшырылды. Ул вакытта документларны 25 татарстанлы алган иде.
● 13 декабрьдә Дәүләт Советы Рәисе Фәрит Мөхәммәтшин республиканың дәүләт һәм муниципаль хезмәт ветераннары белән очрашты. Алар арасында Югары Совет һәм Дәүләт Советының элеккеге җитәкчеләре, депутатлар, шәһәр һәм район Советлары рәисләренең урынбасарлары бар. Очрашу ветераннар инициативасы белән ТАССР оешуның 100 еллыгына багышланган чаралар кысаларында узды.

Фәрит Мөхәммәтшин җыелучыларга парламентаризм үсешенә керткән өлешләре, республиканың иҗтимагый тормышында катнашулары, актив гражданлык позициясе алып барулары өчен рәхмәт әйтте. Аларның күбесе ветеран оешмаларын җитәкли, иҗтимагый палаталар һәм советлар составына керә. Ветераннар тәҗрибә һәм белемнәре белән уртаклаша, иң яхшы традицияләрне яшь буын сәясәтчеләргә һәм идарәчеләргә тапшыра.

«Сез — иң мөһим тарихи вакыйгаларда катнашучылар, Татарстан тарихына үз битләрен язган кешеләр. Һәм бүген дә республика тормышындагы уңай үзгәрешләрнең шаһитлары буласыз. Сезнең күз алдыгызда шәһәрләр һәм авыллар үзгәрә», — диде Фәрит Мөхәммәтшин.

Кунаклар үзләренең хезмәт көннәрен бик теләп искә төшерде, катлаулы хәлләрне ничек ерып чыга алулары белән уртаклашты. Закон чыгару хакимиятенең абруе һәрвакыт зур булды, очрашуда катнашучыларның барысы да шуңа ышана иде. Һәм бу очраклы түгел.

Фәрит Мөхәммәтшин сүзләренчә, теләсә нинди дәрәҗәдәге парламент — «зур вәкаләтләр бирелгән фикер иреге институты, дискуссия өчен мәйданчык».

Фәрит Мөхәммәтшин ветераннарга республика иминлеге хакына күпьеллык хезмәтләре өчен рәхмәт әйтте. Аларга нык сәламәтлек, актив озын гомер һәм «сафта калуларын» теләде.

● 13 декабрьдә ТР Дәүләт Советы Рәисе Фәрит Мөхәммәтшин Татарстанның Волейбол федерациясен BISPO Awards 2019 спорт бизнесы һәм спорт проектлары белән нәтиҗәле идарә итү өлкәсендә милли бәйсез премиягә лаек булуы белән котлады.

Татарстанның Волейбол федерациясе үзенең Мәктәп волейбол лигасы проекты белән BISPO Awards 2019 бәйсез премиясенең «Үзешчән спортта иң яхшы вакыйга. Уен төрләре» номинациясендә җиңү яулады.

«Мәктәп лигасының спортның иң зыялы төре булган волейбол яратучыларда зур кызыксыну уятуына ихлас күңелдән шатмын», - дип искәртте Фәрит Мөхәммәтшин һәм 2019-2020 елгы сезонда проектта республиканың төрле районнарыннан 640 мәктәп теркәлүен әйтте.

«Укы, уйна, җиң! Мәктәп лигасының шигаре әнә шулай яңгырый. Без Татарстанда волейбол белән бөтен кеше дә шөгыльләнә алуын телибез», - дип билгеләп үтте ТР Дәүләт Советы Рәисе.

Мәктәп волейбол лигасы – Татарстан Республикасы белем бирү учреждениеләрендә укучыларга аталган проект. Аның максаты балаларда мәктәп эскәмиясеннән үк волейболга карата кызыксыну уяту һәм спортның әлеге төрен массакүләм итү. Турнирның дүрт этабында җиңүчеләргә волейбол уйнар өчен кирәк-яраклар тапшырыла.

● 16 декабрьдә Кадрлар белән тәэмин итү мәсьәләләрендә системалы карарлар кирәк. Бүген Татарстан Дәүләт Советы Рәисе Фәрит Мөхәммәтшин Мәскәүдә Закон чыгаручылар советы президиумы утырышында әнә шулай дип белдерде.

Төбәкләрнең квалификацияле кадрлар белән тәэмин ителеше һәм эшкә урнашканда чыгарылыш сыйныф укучыларына ярдәм итүнең өстәмә чаралары утырышта төп тема булды.

«Кадрлар әзерләү - ил икътисадының уңышлылыгы мәсьәләсе. Шуңа күрә бу проблемага системалы якын килергә кирәк. Республикада без белгечлекләргә ихтыяҗ статистикасын анализлыйбыз. Без кемне һәм күпме әзерләгәнне белергә тиеш. Мәсәлән, төбәкләрдә медицина югары уку йортлары аз түгел, ә медицина учреждениеләрендә кайбер практика табиблары җитми», - диде Фәрит Мөхәммәтшин.

2014 елдан башлап Татарстанда һөнәри белем бирү учреждениеләре базасында кадрлар әзерләү буенча ресурс үзәкләре булдырыла, диде ул. «Мәктәп эскәмиясеннән үк һөнәри юнәлеш бирү эше белән шөгыльләнергә, мәктәп укучылары үз һөнәрләрен сайлап, киләчәктә бу белгечлек буенча эшләсеннәр өчен гомуми белем бирү мәктәпләре һәм югары уку йортларының көчен берләштерергә кирәк», – дип саный парламент башлыгы.

Фәрит Мөхәммәтшин әйтүенчә, республикада авылда медицина кадрлары җитмәү проблемасын максатчан укыту ярдәмендә хәл ителә. «Максатчан белем бирү килешүе төзегәндә, без медицина югары уку йортларын тәмамлаучыларның, ким дигәндә, өч ел үз районнарында хезмәт куячакларын беләбез. Әлбәттә, бу системалы карар түгел, әмма вакытлыча чара буларак эшли. Федераль дәрәҗәдә системалы карарлар кирәк», - диде ул.

● 16 декабрьдә Татарстан Дәүләт Советының Дәүләт корылышы һәм җирле үзидарә комитеты утырышында Чаллы шәһәре территориясен 1582 квадрат метрга арттырырга тәкъдим иттеләр. Муниципаль берәмлек территориясен үзгәртү итыяҗы төзелгән торак йортның шәһәр читенә чыгуы белән бәйле барлыкка килде. Бу хакта бүген Чаллы башкарма комитетының Җир һәм милек мөнәсәбәтләре идарәсе җитәкчесе Ленар Гыйззәтуллин хәбәр итте.

«Закон проекты шәһәр чикләрендә 1582 квадрат метр мәйданлы җир кишәрлеген тапшыру белән бәйле рәвештә әзерләнде. Җир кишәрлеге урман фондыннан читтә урнашкан. Аның Тукай районы чикләреннән Чаллы чикләренә күчүе шәһәр территориясен 1582 квадрат метрга арттыра. Җир участогы янындагы территорияне торак төзелеше өчен үзләштерүне төгәлләргә мөмкинлек бирә. Торак комплексы җиде катлы йортының бер өлеше Тукай районы чикләренә чыкты», - диде ул.

Гыйззәтуллин муниципаль берәмлек халкы чикләрнең үзгәрүен хуплады, диде.

Парламент комитеты рәисе Альберт Хәбибуллин әйтүенчә, Чаллы һәм Тукай районы җитәкчеләренә төзелеш вакытында мондый хәлләргә юл куймас өчен хат җибәреләчәк.

Депутатлар «Тукай муниципаль районы» муниципаль берәмлеге һәм аның составына керүче «Кече Шилнә авыл җирлеге муниципаль берәмлеге» һәм Чаллы шәһәре муниципаль берәмлеге чикләрен үзгәртү турында»гы закон проектын карадылар.

● 17 декабрьдә Татарстан Дәүләт Советы Рәисе, «Бердәм Россия» партиясенең Татарстан төбәк бүлеге секретаре Фәрит Мөхәммәтшин республиканың Апас районында партия активы белән эшлекле очрашу үткәрде.

«Сөт комбинатын үзгәртеп кору, илкүләм проектларны гамәлгә ашыру буенча сораулар бар, гәрчә безнең бәяләүләр буенча район бу процесска актив кушылса да. Мин узган сайлау кампаниясе өчен халыкка рәхмәт белдердем, кампания барышында «Бердәм Россия» партиясе зур ярдәм алды. Без киләсе елдагы зур чараларны — ТАССР оешуның 100, Җиңүнең 75 еллыгы һәм, әлбәттә, республиканың 7,5 мең муниципаль берәмлегенә депутатлар сайлауны һәм Татарстан Президентын сайлауларны уңышлы уздыру планында безне борчыган мәсьәләләр турында сөйләштек», - диде Фәрит Мөхәммәтшин журналистлар белән әңгәмәдә.

Татарстан Дәүләт Советы Рәисе сүзләренчә, җирле халыкның муниципаль хакимият һәм республика хакимияте тырышлыгына ярдәм итүе бик мөһим. «Шуңа күрә безнең 2020 ел Апас халкы өчен уңышлы булыр дигән ышаныч бар», — дип өстәде ул.

«Бердәм Россия» партиясенең төбәк бүлеге секретаре урыннарда партия вәкилләре белән очрашулар муниципалитетның мөһим проблемаларын хәл итәргә ярдәм итә, диде ул. «Район башлыгы, «Бердәм Россия»нең җирле бүлекчәсе секретаре, безгә уңышлар һәм район проблемалары турында сөйләде, йомшак урыннарны күрсәтте, һәм без, бу мәгълүмат белән мәсьәләләрне Татарстан Хөкүмәте белән өйрәнер өчен Казанга әйләнеп кайтабыз», — дип аңлатты Фәрит Мөхәммәтшин.

Апас районында бүген «Бердәм Россия» көне узды, аның кысаларында район үзәгендә яшәүчеләргә бушлай юридик ярдәм күрсәтелде, гражданлык активистлары һәм коммерцияле булмаган оешма вәкилләре өчен авылда тормыш сыйфатын яхшырту буенча интерактив лекцияләр үткәрделәр. Районда традиция буенча мобиль поликлиникалар эшләде, анда авыл халкына Татарстанның әйдәп баручы клиникаларыннан тар профильле белгечләр медицина ярдәме күрсәтте. Ә «Бердәм Россия» партиясенең Татарстан төбәк бүлеге җитәкчесе Фәрит Мөхәммәтшин тантаналы рәвештә яшь апаслыларга паспортлар тапшырды һәм партия активистлары белән аралашты.

● 17 декабрь
Алтынчы чакырылыш Дәүләт Советының алтынчы – агымдагы елдагы соңгы утырышы 24 декабрьдә үткәреләчәк. Бүген парламент Президиумы утырышында шундый карар кабул ителде. Парламентчылар анда 23 мәсьәләне, шул исәптән 12 республика законы проектын карап тикшерергә ниятли.

Дәүләт Советы Секретаре Лилия Маврина билгеләп үткәнчә, 12 республика законы проекты арасыннан унысы – беренче, икесе  икенче утырышта каралачак. Әйтик, Менделеевск һәм Тукай районнары, шулай ук Чаллы шәһәре территорияләре чикләрен билгеләү турында республика законнарына үзгәрешләр кертү, хайваннар белән эш итү өлкәсендә аерым мәсьәләләрне җайга салу хакында закон проектлары беренче укылышка әзерләнгән. Татарстан Сайлау һәм Экология кодексларына үзгәрешләр кертү турында закон проектлары икенче укылышта тикшереләчәк. Утырышның көн тәртибенә шулай ук үсмерләргә тәмәке булмаган никотинлы продукция һәм электрон тәмәке сатуны тыю турында закон проекты  да кертелгән.

Президиум утырышында Дәүләт Советы депутатларының социаль юнәлешле оешмаларның попечительлек советлары эшчәнлегендә канашуы турында карар кабул ителде. Дәүләт Советы рәисе урынбасары Татьяна Ларионова билгеләп үткәнчә, парламент депутатларын социаль учреждениеләргә кайгыртучылар итеп кую тәҗрибәсе инде күптән үзен аклады. Депутатлар өлкәннәр һәм инвалидлар өчен интернат-йортлар, балалар йортларының попечительләр советлары эшендә катнашып килә. Яңа чакырылышта да шулай булачак.

● 18 декабрьдә Казанда «Пирамида» күңел ачу үзәгендә «ЭКОлидер -2019» бәйгесе җиңүчеләрен Татарстан Дәүләт Советы Рәисе Фәрит Мөхәммәтшин тәбрикләде. Ул бәйге җиңүчеләрен - сәламәт яшәү рәвешен һәм республика экологиясен саклауда өлеш керткән һәркемне котлады. Аларга киләчәктә уңышлар теләде.

«Экология мәсьәләләре кешеләр тормышында да, дәүләт өчен дә елдан-ел, гасырдан-гасырга тагын да әһәмиятлерәк була бара. Соңгы елларда Татарстанда экологиягә технологик яктан зур игътибар бирелә. Бу калдыкларны утилизацияләү, сулыкларны, урманнарны, саф һаваны саклау», — диде Фәрит Мөхәммәтшин.

Президентның карарлары ярдәмендә безнең илдә экология мәсьәләләрен чишү, кешеләрнең яшәү мохитен яхшырту өчен 2024 елга кадәр триллионнарча акча бүлеп бирелә. 2019 елда Татарстан Республикасы «Экология» проектын гамәлгә ашыруга актив кушылды. Быел республикага 1 миллион чамасы федераль акчалар бүленде, алар киләсе елга күчә һәм рациональ файдаланылачак.

«Татарстан елгаларга, күлләргә, урманнарга бай төбәк, бу байлык игътибар һәм хөрмәт таләп итә. Бу — калдыкларны эшкәртү, моның өчен шартлар булдыру. Экологияне саклау — бер министрлыкның гына түгел, Хөкүмәтнең дә, һәр кешенең дә бурычы», — диде Дәүләт Советы Рәисе.

● 20 декабрьдә Татарстан парламенты җитәкчесе Фәрит Мөхәммәтшин «Татарстан — Яңа гасыр» республика иҗтимагый хәрәкәтендә катнашучыларны ТАССРның 100 еллыгын бәйрәм итүгә үз өлешен кертергә өндәде. Бу хакта «ТНВ» Югары советы рәисе бүген Казанда узган утырышта әйтте.

ТР Дәүләт Советы Рәисе искә төшергәнчә, Татарстанда 2020 ел ТАССР оешуга 100 ел дип игълан ителде.

«Киләсе елда без ТАССР төзелүнең 100 еллыгын һәм, әлбәттә, Бөек Җиңүнең 75 еллыгын бәйрәм итәчәкбез. Бу елда без тарихны булдырган бар кешегә дә аерым игътибар бирергә тиеш. Кызганычка, арабызда булмаганнарны да онытырга ярамый. Алар халык хуҗалыгының төрле тармакларында, мәдәният, икътисад, сәнәгать, авыл хуҗалыгы, сәламәтлек саклау өлкәләрендә эшләде. Без бу бәйрәмгә үз өлешебезне кертергә, кешеләрне онытмаска тиеш», — диде ул.

«ТНВ» хәрәкәтенең Югары советы рәисе шулай ук республика юбилеена яңа дәүләт бүләге — «ТАССР мәгарифенең 100 еллыгы» медале булдырылуын искәртте. Ул бүләкләр тапшырыла башлады һәм кичә беренче булып шундый медальне Татарстан Дәүләт Киңәшчесе Минтимер Шәймиев алды, дип өстәде.

«Без хезмәт елларында өлеш керткән кешеләрне бүләкләү өчен тәкъдимнәр кабул итәчәкбез. Һәр районда күренекле кешеләр бар. Без аларга республика һәм район хакимиятләре, иҗтимагый оешмалар һәм сәяси партияләр белән хөрмәт белдерергә тиеш», — диде Фәрит Мөхәммәтшин.

● 23 декабрьдә КПРФ фракциясе республика мәгълүмат чаралары вәкилләре өчен матбугат конференциясе уздырды. Ел йомгакларына багышланган очрашуда фракция җитәкчесе Хафиз Миргалимов, Дәүләт Советы депутатлары Артем Прокофьев, Александр Комисаров һәм Николай Атласов катнаштылар.

Журналистларга КПРФ фракциясенең эшчәнлеге турында сөйләгәндә, Хафиз Миргалимов төрле юнәлештә закон чыгару эшчәнлегенең актив дәвам итүенә басым ясады. "Безнең фракция ике тапкыр артты, - дип искә төшерде ул. - Яңа чакырылышта без кешеләрнең мәнфәгатьләрен яклаячакбыз. Безнең фракция бюджет турында законга тәкъдимнәр кертте, дәүләт ярдәменә мохтаҗ кешеләр турында кайгыртуга юнәлгән закон проектлары эшләүне дәвам итә. Без халык мөрәҗәгатьләре белән шөгыльләнәбез, социаль объектлар төзү һәм ремогнтлау буенча конкрет тәкъдимнәр кертәбез. Шуңа күрә фракциянең эшен мин бик нәтиҗәле дип бәяләр идем".

Фракциянең планнары белән уртаклашып, Хафиз Миргалимов "Сугыш балалары турында" закон проекты һәм митинглар турындагы законнарга үзгәрешләр өстендә эшләячәкләрен белдерде. Аның әйтүенчә, партиянең республика бүлеге муниципалитетларда үз депутатларының санын арттыруны максат итеп куя.

Аннары КПРФ фракцияләре журнеалистларның сорауларына җавап бирделәр.

● 24 декабрьдә Дәүләт Советының алтынчы утырышы ачылды.
Татарстан Дәүләт Советында «Теләкләр чыршысы» хәйрия акциясе узды. Анда беренчеләрдән булып ТР Президенты Рөстәм Миңнеханов,  ТР Дәүләт Советы Рәисе Фәрит Мөхәммәтшин, ТР Дәүләт Киңәшчесе Минтимер Шәймиев катнашты.

ТР Президенты Рөстәм Миңнехановка Казанда яшәүче унбер яшьлек Әмирхан Садыйков открыткасы эләкте. Әмирхан апасы белән вертолетта очарга хыяллана. Балалар икесе дә икенче төркем инвалидлар.

Республика парламенты рәисе Фәрит Мөхәммәтшин  җиде яшьлек Әмир Фәйзрахмановка «Лиллабу» сериясеннән тимер юл һәм поезд бүләк итәргә тиеш булачак.

Минтимер Шәймиев  17 яшьлек Антон Насретдиновның теләген тормышка ашырачак. Үсмер егет ноутбуклы булу турында хыяллана.

«Теләкләр чыршысы» бөтенроссия акциясе «Мечтай со мной» проекты тарафыннан оештырылган. Проект җитәкчесе Тимур Сафин  әйтүенә караганда, чыршыда матди һәм матди булмаган теләкләр язылган. Анда инвалид балалар, куркыныч шартларда яшәүчеләр, ятим балалар, аз керемле гаиләләрдә үсүче балаларның теләкләре урын алган.

«Быел бөтен илдә 7,5 мең теләк, Татарстанда 200 гә якын. Барлыгы ике чара планлаштырыла. Дәүләт Советында һәм «Пирамида»да «Ел җитәкчесе» тантанасында булачак. Теләге булган һәркем балаларның теләген тормышка ашыра алачак», — диде Тимур Сафин.

Алтынчы чакырылыш ТР Дәүләт Советының алтынчы утырышында  2019 елга, 2020 һәм 2021 еллар план чорына бюджет турында республика законына үзгәрешләр кертү хакында закон проекты өч укылышта кабул ителде. Республика бюджетына өстәмә рәвештә кертелгән  5,8 млрд. сум акча юллар төзелешенә һәм социаль хаҗәтләргә тотылачак.

 «2019 финанс елы тәмамланып килә. Республика бюджетының  керемнәр һәм чыгымнар буенча көтелгән нәтиҗәләре беркадәр төзәтмәләр кертүне таләп итә.  Федераль бюджеттан бирелгән кире кайтарылмый торган керемнәр бюджетының керем өлешен 5,8 млрд. сумга арттыру мөмкинлеген бирә", – диде Бюджет, салымнар һәм финанс комитеты рәисе Леонид Якунин.

Өстәмә рәвештә кергән акчалар юл эшчәнлеген тәэмин итүгә,  кече һәм урта эшкуарлыкка дәүләт ярдәме күрсәтелүгә, авыл хуҗалыгы тармагында  алынган кредитларның процентларын  түләүгә,  аерым категория гражданнарның хаҗәтләрен үтәүгә җибәрелә.  «Бу чыгымнар  нигездә  2019 елда узган сайлау кампаниясе барышында  сайлаучылардан алынган наказларны үтәү нисбәтеннән булачак», - дип басым ясады Леонид Якунин.

Шул ук вакытта профиль комитет башлыгы белдергәнчә, закон проекты  бюджетның чыгым өлешен һәм бюджет кытлыгын киметергә мөмкинлек бирә.

Илкүләм проектларны  тормышка ашыруга 27,2 млрд. сум акча каралган, ул киләсе ел башына тулысынча үзләштереләчәк.  Муниципаль берәмлекләргә  бюджетара трансфертлар күләме  48,4 млрд. сум булачак.

«Кертелә торган  үзгәрешләр дәүләт һәм республика максатчан программаларын тормышка ашыруга туры килә, аларга  чыгымнарның  90%тан артыгы тотыла. Бюджетның социаль юнәлеше саклана», - диде Леонид Якунин.

Күрсәтелгән тәкъдимнәр буенча 2019 елга Татарстан Республикасы бюджетының гомуми күләме керемнәр буенча 281,7 млрд.сум, чыгымнар буенча – 285,4 млрд. сум итеп фаразлана, кытлык 3,6 млрд. сум тәшкил итәчәк. Бюджет кытлыгы финанслау чыганаклары белән тәэмин ителгән.

2020  һәм 2021 елларга параметрлар үзгәрми.

ТР Дәүләт Советында гражданнарның митинг, җыелышлар, тантаналы йөреш, пикетлар уздыруга хокукларына кагылышлы закон проекты кабул ителде. Аның нигезендә дәүләт учреждениеләренә керү юлыннан 50 метр радиус ераклыгындагы урыннарда митинглар үткәрүне тыю гамәлдән чыгарыла.

Республика законының 12 маддәсенә үзгәрешләр кертү нәтиҗәсендә мондый демонстрацияләр уздыру тыелган объектлар исемлеге тәгаенләнә.

«Закон проекты буенча гаммәви чаралар уздыруны тыю турында чикләр гамәлдән чыгарыла. Мондый чаралар үткәрү тыелган урыннар тәгаенләнә», — дип әйтте юстиция министры Рөстәм Заһидуллин.

Шул рәвешле, митинглар метрополитен, тукталышлар, элемтә объектлары, физкультура-спорт учреждениеләре, социаль хезмәт, мәдәни оешмалар, балалар һәм яшьләрнең ял үзәкләре янында тыелырга мөмкин. Балигъ булмаган үсмерләр һәм инвалидлар өчен каралган урыннарда да мондый гаммәви чаралар үткәрү киңәш ителми.

«Без берсүзсез тыю турында әйтмибез. Гаммәви чара үткәрү турында хәбәр каралганда, вәкаләтле органнарга, тудырылган куркынычларны бәяләү хокукын бирәбез», — диде Рөстәм Заһидуллин.

Коми Республикасының «Коми Республикасында гаммәви чаралар уздыруның кайбер мәсьәләләре турында» законының Конституцияне бозмавын тикшерү буенча РФ Конституцион суды карары да чыкканын искәртик. Әлеге Карар нигезендә, дәүләт хакимияте һәм җирле үзидарә органнары биналары янында митинг, җыелышлар уздырганда территорияне чикләү конституциягә туры килми дип әйтелгән.

Татарстан Дәүләт Советы тәмәкесез снюсларны балигъ булмаган үсмерләргә сатуны тыю турында Дәүләт Думасына мөрәҗәгать юллаячак. Бу хакта бүген парламентның алтынчы утырышында фикер алыштылар.

Социаль сәясәт комитеты рәисе Светлана Захарова балигъ булмаган үсмерләр арасында снюсларны куллану ешайганын искәртте. «Махсус закон юк. Моңа бәйле рәвештә, республика дәрәҗәсендә җайга салу кирәк. Без бөтенләй сатуны тыймыйбыз, балигъ булмаганнар өчен генә чикләүне телибез», — диде. Комитетта җентекле эш уздырылганын әйтте.

Дәүләт Думасына мөрәҗәгать нигезендә депутатлар федераль закон кабул итүне тизләтүне сорый. Моннан тыш, төбәкләргә, норматив-хокукый актлар нигезендә, сәламәтлеккә зыянлы булган никотинлы продукция тарату белән бәйле өстәмә чикләүләр кертү хокукын бирү мәсьәләсен карауны сорыйлар.

«Дәүләт Советы депутатлары үсмерләр һәм яшьләр даирәсендә никотинлы сагыз эшләнмәләре киң таралуга борчыла. Дәүләт Советына һәм республика Хөкүмәтенә балигъ булмаган балаларга никотинлы продукция сату һәм никотинны электрон юл белән китертүне закон дәрәҗәсендә тыю үтенече белән күпсанлы мөрәҗәгатьләр килә.

Бу продукция сәламәтлек өчен зыянсыз дип әйтелә, ләкин бер тәмәке тартудан организмга никотин 1,5 мг нан артык керми, шул ук вакытта сагыз яки суыру өчен эшләнмәләр, вейплар кулланучылар никотинны күбрәк дозада ала. 5-10 минут эчендә шушы снюсларны суыру нәтиҗәсендә, организмга 20 мг нан артык никотин керә…» — диелә мөрәҗәгатьтә. Табибларның яшүсмерләр сәламәтлегендә тайпылышлар ачыклаганы да әйтелә.

Әлеге мәсьәлә буенча төрле партия вәкилләре фикерләрен җиткерде. Бизнес мәнфәгатьләре беренче урында торса, балалар сәламәтлеге арткы планга калачагын билгеләп узучылар булды.

Татарстанда балигъ булмаган үсмерләргә снюс һәм вейплар (электрон никотин) сату тыелачак. Дәүләт Советы утырышында депутатлар шул хакта закон проектын кабул итте.

Никотинлы продукция суыра торган кәнфит, сагыз рәвешендә дә сатыла.

«Закон проекты балигъ булмаган үсмерләрнең, составында никотинлы, тәмәке булмаган продукция һәм вейплар куллану очраклары ешаюы белән бәйле рәвештә эшләнде. Бу мәсьәлә буенча федераль дәрәҗәдә махсус закон юк. Республика дәрәҗәсендә җайга салырга кирәк», — диде Социаль сәясәт комитеты рәисе Светлана Захарова.

Закон проекты буенча штрафлар кертелә. Гражданнарга ул 3 мең сумнан алып 5 мең сумга кадәр, вазифаи затларга 30 мең сумнан алып 50 мең сумга кадәр, юридик затларга 100 мең сумнан алып 150 мең сумга кадәр тәшкил итә. «Закон кабул итүне кичектерергә ярамый дип уйлыйм. Гражданнар бу закон проектын көтә», — диде комитет рәисе.

Снюсларны балигъ булмаган үсмерләргә сатуны тыю кирәклеге турында республика Дәүләт Советы РФ ФҖ Дәүләт Думасына мөрәҗәгать тә әзерләде.

Алтынчы чакырылыш Дәүләт Советының алтынчы утырышында парламент Рәисе Фәрит Мөхәммәтшин депутатлар алдында 2019 елга нәтиҗә ясады. Ул яңа чакырылыштагы комитет рәисләре, урынбасарлары, депутатларның парламент эшчәнлегенә актив кушылганын билгеләп узды.

«Өч айда алты утырыш уздырдык, 180 нән артык сорау карадык. Эш темпын җыябыз дип уйлыйм», — диде. Дәүләт Советының төп функцияләрен үтәү бурычы актуаль калуын ассызыклады. Закон чыгару һәм контроль эшчәнлеге яңа елда да игътибар үзәгендә булачагын билгеләп үтте.

«Вакыт югалтмыйча кабул ителгән планнарны актив тормышка ашырырга кирәк. Киләсе елда сайлаучыларга якынрак булыйк, читкә чыгып эшләүнең төрле формаларын табыйк. Халык бездән моны көтә», — диде Фәрит Мөхәммәтшин. Ул киләсе елның мөһим вакыйгаларга бай булачагын искәртте. ТАССР 100 еллыгы, Бөек Җиңүнең 75 еллыгы, сайлау чараларының районнарга беркетелгән депутатлар катнашында узарга тиешлеген әйтте.

Дәүләт Советы Рәисе төбәк парламентлары белән хезмәттәшлекне тирәнәйтү кирәклегенә игътибар юнәлтте. «Тәҗрибә уртаклашу өчен, безгә РФ субъектларының күп кенә парламентлары тартыла. Халык белән яңа эш формаларын эзләү һәм табар өчен, без дә план буенча читкә чыгып хезмәттәшлек итәчәкбез», — диде.

Фәрит Мөхәммәтшин сайлау кампаниясе барышында 8 300 дән артык теләкләр теркәлгәнен искәртте. «Без сайлаучыларны алдый алмыйбыз. Кайберләрен киләсе елда исәпкә алачакбыз. Сезнең бурыч — бу теләкләр үтәлешен контрольдә тотарга. Бөтенегезгә Путин инициативасы буенча илкүләм проектларны гамәлгә ашыруга кушылу мөһим. Бу безнең илне яңарту өчен мөмкинлек», — диде.

Парламент башлыгы 13 илкүләм проект буенча махсус комиссия булдырылганын әйтте. «Илкүләм проектларга моңарчы тиңе булмаган акчалар каралган. Социализм төзегәндә дә, постсовет чорында да мондый проектлар булмады. Тәҗрибәле кешеләр хәтерли. Үз проектларыбызны якларга һәм федераль үзәктән акча алырга кирәк. Татарстан бу эштә актив катнаша», — диде.

● 25 декабрьдә Дәүләт Советы Рәисе Фәрит Мөхәммәтшин матбугат конференциясендә парламентның 2019 елдагы эшчәнлегенә йомгак ясады.

Фәрит Мөхәммәтшин алтынчы чакырылыш Дәүләт Советының сентябрь аенда узган сайлаулардан соң 45 процентка яңаруын хәбәр итте. Депутатлар актив рәвештә закон чыгару процессына керешкәннәр. Парламент тарафыннан  6 утырыш уздырылган, 158 мәсьәлә каралган, 39 закон кабул ителгән, аларның 8  – төп законнар.

«Парламент бу елга ниятләнгән эшләрне үтәде. Безнең төп бурычларыбыз – закон чыгару, вәкиллелек һәм күзәтчелек итү эшчәнлеген югары дәрәҗәдә башкару, гадәттәгечә, өстенлекле булып кала. Без законнар үтәлешен кабинетларда түгел, урыннарга чыгып, җәмәгатьчелек фикерен өйрәнеп карарга ниятлибез», – дип басым ясады Фәрит Мөхәммәтшин.  Быел Дәүләт Советы Президиумы Лаешта узган утырышта гражданнар мөрәҗәгатен карау буенча республика законының ничек үтәлешен тикшерде.

Яңа чакырылышта торак сәяәсәтен һәм инфраструктура үсеше буенча яңа комитет оештырылды.

«Бу нисбәттән сайлаучылардан сораулар күп килә. Шуңа күрә әлеге юнәлештә һөнәри югарылыкта эшләү кирәклеген тоеп без яңа комитет булдырырга карар иттек. Комитет рәисе Александр Тыгин бик үк гади булмаган шәһәр һәм район башлыгы булып эшләгән кеше», – диде Фәрит Мөхәммәтшин.

Парламент башлыгы әйтүенчә, һәр комитет каршында абруйлы шәхесләрдән торган экспертлар советы оештырылган.

Дәүләт Советы Рәисе журналистлар белән очрашуда киләсе елга республика бюджеты, илкүләм проектларның Татарстанда ни рәвешле тормышка ашырылуын әйтеп узды,  Стратегия-2030 һәм  пилот регион буларак үзмәшгульләр белән эшләү тәҗрибәсе, башка регионнардагы һәм чит илләрдәге  коллегалары белән парламентара эшчәнлек мәсьәләләренә тукталды.

Фәрит Мөхәммәтшин күп балалы гаиләләргә бирелгән кишәрлекләрне инфраструктура белән тәэмин итү мәсьәләсенең мөһимлеген әйтеп узды. Ел дәвамында ул бу хакта республика күләмендәге һәм федераль дәрәҗәдәге чараларда берничә тапкыр күтәреп чыккан иде.

Татарстанда 59 меңнән артык ишле гаилә бушка җир кишәрлекләре алу хокукына ия. 34 698 гаиләгә җир кишәрлекләре бирелгән. Аларның нибары 10% тирәсе генә инженерлык инфраструктуралары белән тәэмин ителгән. Әлеге җир кишәрлекләрен инженерлык челтәрләре белән тәэмин итү өчен 35 млрд. сум акча кирәк. Бу сораулар республиканың аерым программалары буенча өлешчә чишелә. Әмма монысы гына аз, мәсьәләне федераль дәрәҗәдә хәл итәргә кирәк, дип саный Фәрит Мөхәммәтшин.

Журналистлар Татарстан парламенты тарафыннан Россия Дәүләт Думасына кертелгән үзара салымга кагылышлы закон чыгару  инициативасының әһәмияте хакында сорадылар. Әлеге документта үзара салым буенча халык җыеннарын шәһәр-авылларның аерым өлешендә үткәрү мөмкинлеге каралган.

«Референдумнарның үз үзенчәлеге бар. Җирлектә өч авыл булса, кемгәдер елганы чистарту, кемгәдер асфальт салып юлны яхшырту, кемгәдер күпер салу кирәк. Референдум үткәргәндә, бөтен өч авыл халкы килергә тиеш. Берәүгә бер нәрсә мөһим, икенче бер кешенең башка проблемасы. Шул мәсьәләне күз алдында тотып, федераль закон нигезендә, аерым җыен уздыру мөмкинлеге булдыру тәкъдиме белән чыктык», — диде Фәрит Мөхәммәтшин.

Бу мәсьәлә федераль үзәк алдында куелганын, Федерация Советында күп кенә мәсьәләләр күтәрелгәнен әйтте.

Парламент башлыгы әйтүенчә, аерым мәсьәләләр буенча җыенның акчасы азрак булса да, зур эшләрне үтәү киләсе елга да калырга мөмкин.

«Референдум формасында түгел, ә авылда яшәүче халыкның җыены рәвешендә үткәрү мөмкинлеге тудырдык. Күп кенә районнарда узды. Халык хуплый. Бу очракта җыенга килүчеләрнең саны күбрәк. Без моннан канәгать», – диде ул.

Фәрит Мөхәммәтшин шәһәрләрдә дә бу мәсьәләне күтәрә башлауларын искәртте. «Бөтен шәһәрне бит референдумга чыгарып булмый. Аерым бер квартал, аерым йортлар эчендә дә шушы программаларны үтәргә исәплибез», – диде ул.

Татарстан парламенты башлыгы ТР Дәүләт Советы тарафыннан Дәүләт Думасына юлланган ату коралын 21 яшьтән генә сату турында закон инициативасы хакында да әйтте. «Без бу сорау буенча Дәүләт Думасына мөрәҗәгать иттек. Фикер алышу бара, каршы килүчеләр дә бар. Әлегә документ кабул ителмәде. Ул карау өчен Думаның профиль комитетына җибәрелгән. Без үз позициябезне яклауны дәвам итәчәкбез», — диде Фәрит Мөхәммәтшин.

Ул бүген корал сатып алуда әллә ни зур кыенлыклар булмавын да искәртте. Аның фикеренчә, бу мәсьәләдә хәл ителмәгән сораулар күп.

«Бу корал сатып алган кешеләрне гел тикшереп тору, коралның нинди хәлдә булуын, ничек саклануын, чит кешеләр кулына керү мөмкинлеген тикшерү. Без бу процесслар өстеннән контрольне көчәйтү кирәклеген исбатлыйбыз», — диде  Фәрит Мөхәммәтшин.

Журналистлар узган чакырылышта парламентта Мониторинглау буенча комиссия оештырылган булып, бу чакырылышта аның юклыгын искәрттеләр. Шуңа да карамастан, соңгы Президиум утырышында капиталь ремонт һәм  автомобиль юллары  турында законнарны мониторинглау мәсьәләсе күтәрелде. Бу эш белән профиль комитет шөгыльләнәчәк. ММЧ вәкилләрен башка законнар буенча да мондый карарлар кабул ителү-ителмәве кызыксындырды.

Дәүләт Советы Рәисе әйтүенчә, 2017 елда Комиссия төзелгәннән соң Татарстан Республикасының 182 база законының эчтәлегенә һәм тормышта кулланылышына анализ ясалган. Хәзерге вакытка республика законнарының төп өлешен мониторинглау буенча эш йомгакланган дияргә була. Шул ук вакытта Комиссия эшчәнлеге нәтиҗәсендә Дәүләт Советы комитетлары дәрәҗәсендә мониторинглау механизмын булдыру мөмкинлеге барлыкка китерелгән.

Капиталь ремонт һәм автомобиль юллары  турында законнарны мониторинглау мәсьәләсе юкка гына күтәрелмәгән. Сайлау кампаниясе барышында сайлаучылардан килгән 8,5 мең наказның 60%ы төзекләндерүгә һәм капиталь ремонтка карый. Профиль комитет тарафыннан мониторинглау бу төр законнарның кулланылышын киң җәмәгатьчелек һәм экспертлар белән бергәләп карау мөмкинлеген бирә.

«Без комитетлар, Дәүләт Советы Президиумы утырышларында, бәлки парламент утырышында да, теге яки бу законны мониторинглау мәсьәләләрен караячакбыз. Контроль кимемәячәк», – дип белдерде Фәрит Мөхәммәтшин.

Фәрит Мөхәммәтшин гаиләдә җәберләү, көч куллану проблемасына карата фикере белән дә уртаклашты. «Моның буенча ниндидер рецепт бирү кыен. Әгәр гаиләдә мөнәсәбәтләр бер-береңне санлауга корылган булса, бернинди җәберләү, көч куллану булырга тиеш түгел. Әгәр инде гаиләдә тәртип урнаштырып булмаса, бер-береңне газапламыйча, аерылышырга һәм яңа гаилә корып карарга кирәк. Дөрес, моннан балалар зыян күрәчәк», – диде ул.

Гражданнарның җаваплылыгын үстерергә кирәк. Беркем дә көчләп өйләнештермәгән бит. Бергә ризалашып, язылышырга барганнар. Ике-өч ай торалар да, характерлар туры килмәде, дип аерылышалар. Әле бала да көтәләр. Бу ике яктан да тәрбиядән тора. Әйе, кайчак түзәргә, сабыр итәргә, уйларга кирәк», — диде парламент рәисе.

Дәүләт Советы Рәисе фикеренчә, гаиләдә бәхәсләр булмый тормый, ләкин җаваплылык тоеп, аны зурга җибәрмәү мөһим. Кайвакыт тәнкыйть яхшыга булуын искәртте. «Дөрес, кул күтәрүгә китсә, җинаять җаваплылыгы бар. Судларга мөрәҗәгать итәргә кирәк», — диде ул.

Фәрит Мөхәммәтшин гаиләдә тормыш иптәше белән мөнәсәбәтләре турында сөйләде.

«Бүген, 25 декабрьдә, бергә торуыбызга 49 ел тулды. 1970 елның 25 декабрендә язылыштык. Ничек инде мөһим сораулар буенча киңәшләшмисең? Әлбәттә, киңәшләшәбез. Язмыш мине эш буенча төрле җиргә ташлады. Ул минем һәр эшем өчен миннән күбрәк борчыла», — дип белдерде Фәрит Мөхәммәтшин.

Дәүләт Советы Рәисе матбугат әһелләрен Яңа ел белән котлады һәм эшләрендә уңышлар теләде.

● 27 декабрьдә Татарстан Дәүләт Советы Рәисе, ТР Волейбол федерациясе президенты Фәрит Мөхәммәтшин «Динамо-Казан» һәм «Зенит-Казан» волейбол командаларына Россия Кубогында җиңүләре уңаеннан котлау телеграммалары юллады.

«Зенит» ның баш тренеры Владимир Алекно һәм өлкән тренер Алексей Вербовка телеграммада «киеренке көрәштә спортчылар искиткеч уңышка иреште» дигән парламент башлыгы. «Тугызынчы тапкыр Россия Кубогына ия булып, илебез волейболында лидер булуыгызны янә исбатладылар», диелә котлау телеграммасында.

Фәрит Мөхәммәтшин шулай ук «Зенит-Казан» клубы президенты Рәфкать Кантюковка Татарстанда волейбол хәрәкәтенә ярдәм иткәне өчен рәхмәт әйткән.

«Динамо-Казан» командасының баш тренеры Ришат Гыйләҗетдинов исеменә җибәрелгән телеграммада клубның барлык хезмәткәрләренең көндәлек хезмәте белән югары уңышка ирешүен язган парламент башлыгы.

Моннан тыш, Фәрит Мөхәммәтшин «Динамо-Казан» волейбол клубы президенты Леонид Барышевны да котлады. Ул аның ярдәме команданың югары спорт казанышларының нигезе булуын әйткән.

«Динамо-Казан» хатын-кызлар волейбол командасы Мәскәүнең «Динамо» спортчыларын җиңде һәм клуб тарихында бишенче Россия кубогын яулады. Ә «Зенит-Казан» ирләр клубы волейболчылары Россия кубогын алтынчы тапкыр алды.

● 27 декабрьдә Мәскәүдә легендар армия генералы, Россия Хәрби фәннәр академиясе президенты Мәхмүт Гәрәев белән хушлашу һәм мәрхүмне соңгы юлга озату булды. Бөек Ватан сугышын үткәннән соң тагын алты хәрби низагта катнашкан Россиянең иң өлкән генералының йөрәге 97 нче яшендә тибүдән туктады. Мәрхүм белән хушлашуда Россия оборона министры, армия генералы Сергей Шойгу, Россия Кораллы көчләренең генераль штабы начальнигы армия генералы Валерий Герасимов, башка рәсми кешеләр катнашты. Татарстаннан Дәүләт Советы Рәисе Фәрит Мөхәммәтшин җитәкчелегендә башкалага  килгән делегация дә беренче татар генералы белән хушлашты.

«Без бүген илебезнең бөек гражданины, хәрби җитәкче, галим белән саубуллашабыз. Озак, катлаулы чордан соң Россия армиясенең формалашуында бик тирән эз калдырган кеше», — диде Россия оборона министры, армия генералы Сергей Шойгу. Гәрәевнең теоретик түгел, ә шул исәптән төрле илләрдә сугыш кырларында да хәрби фикергә үз өлешен керткән практик булуына игътибар юнәлтте.

«Мәхмүт Гәрәев турында истәлекләр безнең йөрәкләрдә генә түгел, бик күп кулланмаларда, мәкаләләрдә, фәнни эшләрдә сакланачак. Һәм, ышанам, безнең хәрби җитәкчелекнең киләсе буыны, яшь офицерлар аның хезмәтләренә һәм тәҗрибәсенә таянып озак өйрәнәчәк», - диде ул.

Республика парламенты башлыгы Татарстан Президенты Рөстәм Миңнеханов, республика Дәүләт Киңәшчесе Минтимер Шәймиев, Дәүләт Советы депутатлары, республика Хөкүмәте исеменнән Мәхмүт Гәрәевнең туганнары һәм якыннарының авыр кайгы уртаклашу сүзләрен тапшырды.

– Мәхмүт Гәрәев – татар халкының бөек улы, – дип басым ясап әйтте Фәрит Мөхәммәтшин. – Аның белән бергә соңгы сулышына кадәр  үз ватанына хезмәт иткән кешләрнең тулы бер дәвере китә.

Дәүләт Советы Рәисе Мәхмүт Гәрәев исеменең Татарстанда яшәүче бик күпләргә яхшы мәгълүм булуын, легендар генералның республика белән даими элемтәдә торганлыгын искәртте.

Гомеренең соңгы көннәренә кадәр тарихи гаделлекне торгызу һәм совет халкының Бөек Ватан сугышындагы батырлыгын ялганлап күрсәтүләрне фаш итү буенча бик зур агарту эше алып барды. Башлыча аның тикшеренү эшчәнлеге нәтиҗәсендә татар шагыйре Муса Җәлилнең  иленә хыянәте турында уйдырма юк ителеп, аның батырлыгы расланды һәм шул рәвешле каһарманның изге исеме кире кайтарылды, – дип басым ясап әйтте Фәрит Мөхәммәтшин.

“Җиңү көне хөрмәтенә уздырылган тантаналы парадларда илнең Югары главнокомандующие Россия Президенты Владимир Путин янәшәсендә атаклы генералыбызның булуы белән горурландык, – диде ул. – Мәхмүт Әхмәт улының якты истәлеге күңелләребездә озак сакланыр”.

● 28 декабрьдә Казахстанда ил күләмендә матәм көне дип игълан ителде. Кичә Алма-Аты шәһәреннән Нур-Солтанга юнәлүче самолет авариясе аркасында 12 кеше үлгән. Әлеге фаҗига уңаеннан Татарстан Дәүләт Советы Рәисе Фәрит Мөхәммәтшин Казахстан Парламентының Сенат Рәисе Дарига Назарбаевага, Мәҗлес Рәисе Нурлан Нигъмәтуллинга һәм Казахстанның Казандагы Генераль консулы Җанболат Мурзалинга кайгы уртаклашу телеграммасы юллады.

"Татарстан Дәүләт Советы депутатлары исеменнән "Бек Эйр" авиакомпаниясе самолеты белән бәйле катастрофа уңаеннан кайгыгызны уртаклашам, - диелә Татарстан парламенты җитәкчесе телеграммасында. - Якын туганнарын югалткан кешеләргә теләктәшлек белдерәбез, бәлагә тарганнарның тизрәк терелүен телибез".

Кешеләр үлеме белән бәйле фаҗига уңаеннан Казахстан Республикасының Казандагы Генераль консуллыгында Кайгы уртаклашу китабы ачылды.

Татарстан парламентарийлары исеменнән Дәүләт Советы депутатлары Альберт Хәбибуллин, Римма Ратникова һәм Людмила Рыбакова Кайгы уртаклашу китабында калдырган язмада «Туганнарын һәм якыннарын югалткан кешеләрнең хәсрәтен уртаклашабыз. Түземлек һәм ныклык насыйп булсын сезгә, туганнар!» диелә.

